
ONDERR IG
is waarvoor die Universiteit Stellenbosch 

B E K E N D  I S .
Dit is al amper vir ’n eeu so.  

Ons universiteit staan nou op die 
vooraand van groot innovasies op die 

gebiede van leer en onderrig. 

WERK
SAAM 
met ons aan ’n
nuwe toekoms.



Universiteit Stellenbosch, ŉ plek van ontdekking en uitnemendheid

“It was the best of times, it was the worst of times …” is stellig een van die bekendste 
frases in wêreldletterkunde. Hierdie openingsreël van Charles Dickens se A Tale of 
Two Cities is ook ’n baie gepaste beskrywing van die huidige hoëronderwysklimaat – 
nie net in Suid-Afrika nie, maar wêreldwyd. 

Namate die inligtingsera vorder en die wêreldekonomie al hoe meer op kennis berus, 
is die vraag na goeie onderrig groter as ooit vantevore. Boonop het merkwaardige 
tegnologiese vooruitgang die tersiêre onderrig-en leerervaring sowel as die uiters 
belangrike navorsing aan die akademiese voorpunt verdiep en verbreed.

Maar met kwynende openbare finansiering, verkeer universiteite wêreldwyd ook onder 
enorme druk om in dié toenemende vraag te voorsien. Ons moet nou meer met 
minder vermag – ’n groter getal studente met minder hulpbronne tot ons beskikking 
bedien. Ons moet hoë vlakke van uitnemendheid handhaaf om internasionaal 
mededingend te bly, dog ook te alle tye vir plaaslike behoeftes voorsiening maak. 

Tog kan elke probleem beskou word as ’n geleentheid om met vernuwende oplossings 
vorendag te kom – en hoe groter die uitdaging, hoe groter die geleentheid vir vernuf 
en kreatiwiteit. Dít is presies hoe ons Fakulteit Ekonomiese en Bestuurswetenskappe 
en ons Afdeling Fasiliteitsbestuur gereageer het toe daar in Februarie 2015 ’n 
verwoestende brand in een van ons geboue uitbreek. 

Uit die as verrys daar toe ’n plan om nie net die skade te herstel nie, maar ook die 
Universiteit se vermoë te versterk om ’n plek van ontdekking en uitnemendheid vir 
studente sowel as personeellede te wees. Dít doen ons deur die gebou uit te brei 
om vir meer mense voorsiening te maak, dit met 21ste-eeuse tegnologie toe te rus, 
en die omgewingsvoetspoor van die fasiliteit ter wille van volhoubaarheid te beperk. 
Ons sorg ook dat ons toegang verbreed – nie net tot die fisiese struktuur nie, maar 
ook vir begaafde studente wat finansieel aan bande gelê is.

Die projek is nou in die fase waar ons ander nooi om aan hierdie opwindende en 
verdienstelike inisiatief deel te neem. Onderrig is die grondslag van die samelewing, 
en u bydrae kan die volgende geslag ’n stewige vastrapplek op hul pad na die 
toekoms help bied.

Prof  Wim de Villiers
Rektor en Visekanselier: Universiteit Stellenbosch 

“Tog kan elke probleem 
beskou word as ’n 
geleentheid om met 
vernuwende oplossings 
vorendag te kom – en hoe 
groter die uitdaging, hoe 
groter die geleentheid vir 
vernuf en kreatiwiteit.” 

Die herontwikkeling van die Van der Sterrgebou

“In plaas daarvan om 
bloot die gebou te herstel, 
het ons egter besluit om dit 
beduidend op te knap – 
 nie net deur bestaande 
ruimtes te vernuwe nie, 
maar ook deur ’n aantal 
nuwe ouditoriums in 
die plek van die verwoeste 
Van der Sterrsaal op 
te rig.” 

Die Fakulteit Ekonomiese en Bestuurswetenskappe van die Universiteit Stellenbosch is 
die grootste fakulteit aan die Universiteit, en ’n leier in vele opsigte. Bykans 50% van sy  
8 000 studente studeer nagraads, en dus dra die Fakulteit beduidend by tot die Universiteit 
Stellenbosch se status as voorste navorsingsuniversiteit in Suid-Afrika. Daarbenewens 
voorsien die Fakulteit ’n omvattende onderrig- en leeraanbod aan hierdie uitgebreide 
studentekorps, wat die Fakulteit se 1 500 nuwe eerstejaars wat jaarliks op Stellenbosch 
aankom, insluit. Ons doelwit is om toegang vir studente en personeellede van alle 
gemeenskappe te verbreed. Om dít te bereik, het ons reeds die taalaanbod uitgebrei 
om alle voornemende Suid-Afrikaanse studente in te sluit. Ook programvernuwing help 
verbreed toegang: Sewe nuwe programme, onder meer die vierjaargraad BCom in 
Internasionale Besigheid, is aan die begin van die jaar bekend gestel.

Die nuwe generasie studente vereis voltydse konnektiwiteit, geïntegreerde leer-
en-leefomgewings, en ’n verrykte leerervaring waarin ’n verskeidenheid tegnologieë 
gemaklik en geredelik gebruik word. Onderrig- en leerinisiatiewe konsentreer dus op 
die grootskaalse uitbreiding van Wi-Fi-tegnologie in lesinglokale en die ingebruikneming 
van die jongste inligtings- en kommunikasiepraktyke, soos gemengde leer, die 
aanwending en uitbreiding van mobiele tegnologie in klaskamers, en elektroniese 
assessering. Tog plaas die uitgebreide taalaanbod, die nuwe programme en die 
tegnologiese vernuwing van ons pragtige dog ou geboue gesamentlik al hoe meer 
druk op die Fakulteit se fasiliteite. Hierdie druk is vererger deur die brand wat in 2015 
in die Van der Sterrgebou uitgebreek en aansienlike skade aangerig het.

Die herbouing van die Van der Sterrgebou is reeds aan die gang. In plaas daarvan om 
bloot die gebou te herstel, het ons egter besluit om dit beduidend op te knap – nie net 
deur bestaande ruimtes te vernuwe nie, maar ook deur ’n aantal nuwe ouditoriums 
in die plek van die verwoeste Van der Sterrsaal op te rig. Hierdie verbouings sal vir 
heelwat bykomende kantoorruimte en sitplek sorg en terselfdertyd die onderrig- en 
leerruimtes verbeter.

Met meer as 90 jaar van uitstekende akademiese programme, relevante navorsing 
en gemeenskapsinteraksie, is ek optimisties dat ons selfs ’n groter deel van die 
gemeenskap met lof sal kan dien in die jare wat voorlê. Help ons asseblief om 
hierdie mikpunt te bereik.

Prof Stan du Plessis
Dekaan: Fakulteit Ekonomiese en Bestuurswetenskappe

Belê in die Skool vir Rekeningkunde
Die Skool vir Rekeningkunde aan die Universiteit Stellenbosch spesialiseer in die opleiding 
van professionele rekenmeesters. Die grootste program in die onderrigaanbod van die 
Skool is die BRek-program, wat studente toerus om geoktrooieerde rekenmeesters 
(GR (SA)) te word. Vir hierdie doel het die Skool ’n onderrig- en leermodel ontwikkel 
wat ten volle met die Universiteit se onderrigfilosofie, waardes en die beoogde 
kenmerke van die gegradueerde strook.

Die Skool se strategie is boonop in pas met die vaardigheidsgegronde onderrig- en 
leerbenadering van die Suid-Afrikaanse Instituut vir Geoktrooieerde Rekenmeesters 
(SAICA), wat duidelik daaruit blyk dat SAICA konsekwent sy hoogste akkreditasiestatus aan 
ons toeken. Daarbenewens het SAICA die Skool vir sy innovasie en sterk bestuur geloof.

Ons dosente het ruim ervaring op hulle vakgebiede en toon diep insig in die professionele 
programme wat hulle aanbied. Vergeleke met ander rekeningkunde-omgewings aan 
Suid-Afrikaanse universiteite, spog die Skool ook met uitmuntende navorsingsuitsette.

Die uitstekende voorgraadse deursetsyfer en die uitnemende prestasie van voormalige 
studente wat eksterne professionele eksamens aflê, is nie net ’n baie konkrete en 
sigbare bewys van die gehalte onderrig wat die Skool bied nie, maar ook van die 
gehalte studente wat by die Skool inskryf. Die BRek-honneursklas van 2015 het in 
SAICA se ITC, ’n aanvanklike bevoegdheidstoets, vroeg in 2016 die beste slaagsyfer – 
94% – van die 14 SAICA-geakkrediteerde universiteite in die land behaal.

Weens die verskeidenheid opleidingsmoontlikhede waaruit voornemende geoktrooi-
eerde rekenmeesters kan kies, is reputasie van die allergrootste belang om topstudente 
en uithalerdosente te lok. Die uitnemende prestasie van ons BRek-honneursstudente 
in SAICA se bevoegdheidstoets van Januarie 2016 – ondanks die brand wat in 2015 
aansienlike skade aangerig het aan die gebou waarin die Skool vir Rekeningkunde geleë 
is – getuig van die sterk reputasie van die Skool.

Om met die projek in die Van der Sterrgebou voort te gaan en vol te hou, maak die 
Fakulteit al hoe meer op skenkings en borgskappe staat. Ek nooi u dus vriendelik om 
’n blinker toekoms vir al ons huidige en toekomstige studente te help verseker deur 
in die Skool vir Rekeningkunde te belê.

Prof Pierre Olivier
Direkteur: Skool vir Rekeningkunde en Visedekaan

“Die BRek-honneursklas 
van 2015 het in SAICA 
se ITC, ’n aanvanklike 
bevoegdheidstoets, vroeg in 
2016 die beste slaagsyfer – 
94% – van die 14 SAICA-
geakkrediteerde universiteite 
in die land behaal.” 

55



Integreer oud en nuut saam met ons
Die Fakulteit Ekonomiese en Bestuurswetenskappe is die akademiese tuiste 
van ongeveer 8 000 studente en is tans die grootste fakulteit aan die Universiteit 
Stellenbosch. Die Van der Sterrgebou maak die kern van die Fakulteit uit: Die Skool 
vir Rekeningkunde, die Departement Statistiek en Aktuariële Wetenskap sowel as 
die Departement Logistiek is daarin geleë. Ál die Fakulteit se studente maak van die 
leerruimtes in die gebou gebruik.

’n Aansienlike gedeelte van die gebou is op 22 Februarie 2015 in ’n brand verwoes. 
Hoewel die brand ook verskeie logistieke probleme vir die Fakulteit meegebring het, 
was dit vir ons hoofsaak om so gou moontlik alternatiewe lesingsale vir ons studente 
beskikbaar te stel. Meer as ’n jaar het intussen verloop en ons kon in dié tyd die meeste 
van die infrastruktuur herstel tot wat dit voor die brand was. Tog het ons ook hierdie 
geleentheid aangegryp om die gebou uit te brei om vir meer studente voorsiening te 
maak en doeltreffender leerruimtes te skep wat oor nuwe tegnologieë beskik.

Die uitgebreide Van der Sterrgebou sal uit verskeie nuwe lesinglokale, nagraadse 
laboratoriums en rekenaargebruikersareas bestaan en sal ’n meer interaktiewe 
leerervaring moontlik maak. Dit sal ook bykomende kantoorruimte vir personeellede 
van die Fakulteit bied, met meer oop werkruimtes om skakeling tussen akademici en 
studente te vergemaklik.

Ons herstel dus die Van der Sterrgebou tot wat dit voor die brand was, en brei dit 
terselfdertyd uit om aan die vereistes van ’n toenemende studentetal, die bykomende 
taalaanbod en nuwe tegnologie te voldoen. Die herstel van die bestaande, tradisionele 
fasiliteit sowel as die aanbouings by die oorspronklike gebou word uiters versigtig en 
oordeelkundig gedoen om vir ’n gemaklike oorgang tussen oud en nuut te sorg.

Die nadraai van 
die brand.

Boodskappe 
van steun ná die 

brand.

Die Van der 
Sterrgebou in ligte 

laaie op 
22 Februarie 

2015.

•  Nuwe lesingsaalkompleks
Die Van der Sterrgebou het ’n binneplein wat voorheen vir 
ontspanningsdoeleindes gebruik is. Die nuwe aanbouing – ’n 
drieverdieping-gebou wat onderrigruimte sal bevat – sal op 
hierdie plein opgerig word. Die nuwe gebou sal die Fakulteit 
se onderrigvermoeë verbeter. Dit sal meer lokale beskikbaar 
stel vir toetse en eksamens, en die Universiteit sal boonop die 
bykomende ruimte kan benut as ’n heenkome vir ander klasse 
totdat ouer lesingsale regoor die kampus opgeknap word. Die 
nuwe lesinglokale sal uit twee ouditoriums met sitplek vir 300, 
een met sitplek vir 250 en een met plek vir 80 bestaan.

•  Leertegnologie
Die nuwe ouditoriums sal as ’n katalisator dien vir die 
bekendstelling van die jongste inligtings- en kommunikasie-
praktyke, soos gemengde leer, mobielvriendelike klaskamers en 
die grootskaalse uitbreiding van Wi-Fi-tegnologie, wat ook in die 
kantore beskikbaar sal wees. Kragpunte sal by elke tweede sitplek 
geïnstalleer word om studente gedurende lang lesingsessies of 
aaneenlopende klasse ononderbroke konnektiwiteit te bied.

•  Beter toegang
Baie van die historiese geboue op kampus hou unieke uitdagings 
in. Sommige bied byvoorbeeld min of geen toegang aan diegene 
met beperkte beweeglikheid. Daarom was die verbetering van 
toegang ’n voorrangsaak toe die vloerplanne vir die herbouings-
proses opgestel is. Die meeste van die ouditoriums sal op die 
grondverdieping geleë en ten volle rolstoelvriendelik wees. 
Beskutte gange sal die bestaande gebou met die nuwe gebou 
verbind. In sowel die Van der Sterr- as die nuwe gebou sal 
rolstoeltoeganklike hysers aangebring word om volle toegang tot 
alle verdiepings te verseker.

Belê in toekomsgerigte fasiliteite
•  Personeelwelwees
Om in die behoeftes van ’n moderne werkmag te voorsien, sal die 
personeelfasiliteite van die herontwikkelde Van der Sterrgebou 
die volgende insluit:

 - Skoonmakers, opsigters en nagskofwerkers se eenhede sal 
badkamerfasiliteite met storte insluit, sowel as ruimtes waar 
personeellede hulle waardevolle items kan bêre, ’n ete kan 
geniet en rus.

 - Stortgeriewe in die nuwe badkamers sal personeellede in staat 
stel om fiksheid by hulle daaglikse roetines in te sluit.

 - Borsvoedingskamers met kragpunte is by die vloerplan ingesluit 
om moeders wat borsvoed van ’n privaat en gerieflike ruimte 
te voorsien.

•  Sekuriteit
Alle kantore sal op die boonste verdiepings geleë wees, en 
toegang sal beheer word. Die geboue sal met sekuriteitskameras 
by alle ingange sowel as met rookverklikkers toegerus word.

•  Groen gebou
Daar word met groot sorg te werk gegaan om toe te sien dat 
die nuwe gebou die kleinste moontlike impak op die omgewing 
het. Die nuwe lugversorgingstelsel in die Van der Sterrgebou sal 
dus waterverkoeling gebruik, wat aansienlik laer druk vereis en 
veel minder energie verbruik. Omdat die stelsel aan dié van die 
Schumanngebou gekoppel sal wees, sal die lugversorgingsfunksie 
van die twee geboue vanaf een sentrale beheerpunt geaktiveer 
kan word, wat ook koste verlaag.

Drieverdieping 
toevoeging met 
lesingfasiliteite 

Kweek korporatiewe leiers en entrepreneurs van die toekoms

Die Dekaan van die 
Fakulteit Ekonomiese en
Bestuurs wetenskappe,
prof Stan du Plessis (links), en die
voorsitter van die Departement
Statistiek en Aktuariële
Wetenskap, prof Willie Conradie
(regs), en sommige van die 
Projek Zero-beurshouers.

Benewens die verbetering van ons kampus, besef ons ook dat baie voorgraadse studente onderweg na die suksesvolle voltooiing van hulle 
tersiêre kwalifikasies voor groot finansiële struikelblokke te staan kom. Die Projek Zero-inisiatief was in 2015 deur die Fakulteit gestig om 
talentvolle studente deur middel van beurse by te staan.

Die doel van die projek is om die strategiese doelwitte van die Universiteit Stellenbosch te ondersteun en die diversiteitsprofiel van die 
Fakulteit te versterk. Projek Zero behels beursaanbiedinge aan studente wat spesifiek in die Fakulteit Ekonomiese en Bestuurswetenskappe 
studeer, en word op grond van akademiese meriete aan Suid-Afrikaanse studente uit die bruin, swart en Indiër-bevolkingsgroepe 
toegeken. Die beurse dek volle onderrigkoste, wat internetfooie, fotokopiëring, drukwerk en ’n handboek- en skryfbehoeftetoelaag van 
R8 000 insluit, sowel as koshuisgeld en etes.

Die doel van die Projek Zero-werwingsbeurse is om te verseker dat die gekose studente se rekeninge aan die einde van elke voorgraadse 
akademiese jaar op nul te staan kom. Deur hierdie beurse aan begaafde studente beskikbaar te stel, verseker ons dat die Fakulteit die 
beste studente lok, en sit ons terselfdertyd ons strewe na uitnemendheid voort.

Die reikwydte van Projek Zero hang grootliks af van samewerking met ons eksterne belanghebbendes sodat ons interne begroting 
so voordelig moontlik aangewend kan word. Alle bydraes, ongeag hoe klein, sal opreg verwelkom en waardeer word.



U geleentheid om ons te help

Die Fakulteit Ekonomiese en Bestuurswetenskappe verwelkom ongeveer 1 500 nuwe studente elke jaar. Met ’n studentekorps van 8 
000 in 2016 is die behoefte aan bykomende onderrigruimte heel bo aan ons prioriteitslys.

Die nuwe Van der Sterr-aanbouings en die fasiliteite wat dit sal bied, sal ons studente én dosente gretig maak om deel te wees van die 
Fakulteit en sal studente op die sake-omgewing help voorberei. Ons wil graag hê dat die opgeknapte Van der Sterrkompleks toeganklik 
moet wees vir alle studente, en voltydse konnektiwiteit moet bied.

Die kompleks sal die tuiste wees van die Skool vir Rekeningkunde, die Departement Statistiek en Aktuariële Wetenskap sowel as die 
Departement Logistiek. Die nuwe aanbouings sal bestaan uit
•	 19	lesingsale	en	-kamers	met	sitplek	vir	altesaam	3	112	studente;
•	 twee	rekenaargebruikersareas	met	sitplek	vir	178	studente;	en
•	 nagraadse	laboratoriums	vir	60	studente.	

Die fasiliteite sal deur alle studente van die Fakulteit gebruik word.

U geleentheid om ons te help

Skenkings Finansieringsversoek Aantekeninge

Herontwikkeling van die 
Van der Sterrkompleks

R65 miljoen Indien verkies, kan die skenking deur middel van jaarlikse paaiemente gemaak 
word. Ooreenkomstig die US-beleid oor naamgewing kan die betrokke komitee 
dit oorweeg om die kompleks vir 'n vasgestelde tyd na 'n belangrike donateur 
te vernoem met dien verstande dat naamgewingsregte nie 'n voorwaarde vir die 
skenking is nie.

Lesingsale R3,75	miljoen	per	lesingsaal	 Die nuwe lesingsaalkompleks sal oor vier lesingsale beskik, wat hoofsaaklik deur 
BRek- en HonsBRek-studente gebruik sal word. Indien verkies, kan die skenking 
deur middel van jaarlikse paaiemente gemaak word. Die betrokke komitee kan 
dit oorweeg om 'n lesingsaal vir 'n vasgestelde tyd na 'n belangrike donateur te 
vernoem met dien verstande dat naamgewingsregte nie 'n voorwaarde vir die 
skenking is nie.

Projek Zero-beurse Alle bydraes – eenmalig, 
maandeliks of jaarliks – is 
welkom. 

Projek Zero is 'n inisiatief vir geselekteerde studente om hul koste om aan die 
Universiteit Stellenbosch te studeer, tot nul te verlaag. Die Projek Zero-beurse, 
tesame met die Universiteit se werwings- en merietebeurse, dek verdienstelike 
studente se klasgeld, verblyf- en lewenskoste.

Borgskappe Finansieringsversoek Aantekeninge

Groot naamborde R750	000	elk	 Vier firmas sal die geleentheid hê om die regte te bekom op dubbelvolume-
naamborde in die voorportaal by die hoofingang van die nuwe lesingsaalkompleks 
vir 'n tydperk van tien jaar. Indien verkies, kan die borgskap deur middel van 
jaarlikse paaiemente gemaak word. (Geen 18A-sertifikate is op borgskappe van 
toepassing nie.)

Kleiner naamborde R25 000 elk Firmas sal die geleentheid hê om die regte op klein naamborde in die verskillende 
ontvangsgebiede van die nuwe lesingsale vir 'n tydperk van vyf jaar te bekom.  
Indien verkies, kan die borgskap deur middel van jaarlikse paaiemente gemaak word. 
(Geen 18A-sertifikate is op borgskappe van toepassing nie.)

Groot 
naamborde in die 
voorportaal by die 
hoofingang van die 
nuwe lesingsaal-

kompleks.

Klein skenkers-
naamborde.



Prof Pierre Olivier

Direkteur: Skool 
vir Rekeningkunde 
en Visedekaan 
(Rekeningkunde)
Universiteit Stellenbosch
E-pos: po@sun.ac.za

Projekleiers
Prof Stan du Plessis

Dekaan: Fakulteit 
Ekonomiese en 
Bestuurswetenskappe
Universiteit Stellenbosch
E-pos: stan@sun.ac.za

Mnr MJ Brooks
Direkteur: Fakulteitsbestuur
Ekonomiese en Bestuurswetenskappe
Tel	021	808	2078	/	021	808	2225
E-pos: mjbrooks@sun.ac.za

Vir meer inligting oor hierdie veldtog

www.sun.ac.za/ems

Kontak ons

